Tilmæli um at flyta avlopið á kontoini fyri menningarhjálp yvirum til næsta ár
Á menningarhjálpskontoini eru um 1,1 mió kr eftir fyri árið 2005, ið uttanríkisdeildin mælir Løgmanni til at søkja um at flyta til næsta ár.

Seinasta árið hevur verið arbeitt við einari ítøkiligari verkætlan í Peru, nevnd Pota-verkætlanin.  Talan er um framleiðslu av eini nýggjari vøru og um lutfalsliga stórar upphæddir, og verkætlanin hevur tí ein rættiliga stóran váða tengdan at sær.

Miðað hevur alt árið verið ímóti at vera komin so langt við hesi verkætlan, at allur peningurin, ið var settur av til menningarhjálp í 2005, skuldi játtast til at seta hesa verkætlan í gongd. Uttanríkis-deildin hevur arbeitt miðvíst við at kanna fortreytirnar aftanfyri verkætlanina og serliga hvønn leist hon kann leggjast í fyri best at setast í verk. Alt hetta fyrireikandi kanningararbeiði er farið fram samstundis sum kannað hevur verið hvussu londini rundan um okkum lata menningarhjálp og hvørja støðu vit í Føroyum hava til hvussu hetta øki skal umsitast.

Landsstýrið hevur nýliga fingið eina umsókn frá einum grunni í Peru, ið skal taka sær av at seta verkætlanina í verk. Grunnurin søkir Landsstýrið um 1 mió Dkr til at gjøgnumføra verkætlanina, sum er mett at vara alt árið 2006. Sostatt hava vit nústaðni nú í desember fingið allar upplýsingar, øll tøl og eina váðameting av verkætlanini fram í ljósmálan.
Verkætlanin kann býtast sundur í tvey stig, har fyrsta stigið er ein gjøllig forkanning sum er mett at vara 3-4 mánaðir og hevur ein samlaðan kostnað á 300.000 kr. Henda upphædd er fyri forkanningina sjálva umframt okkara umboðan á staðnum. Næsta stigið er at gera íløgur í framleiðslutól og byrja framleiðslu. Hesin parturin fer væntandi at taka í minsta lagi 9 mánaðir og at hava ein kostnað á uml. 1,2 mió. kr., íroknað umboðan. Um umsóknin verður gingin á møti, er sostatt talan um at ein rættiliga stórur partur av samlaðu játtanini fer til eina einstaka verkætlan.
Munur er á váðanum um støða verður tikin til at fíggja forkanningina fyrst ella um øll verkætlanin verður fíggjað beinanveg. Váðametingin ið er gjørd av verkætlanini sigur, at við verandi vitan, er mett, at tað er 50% møguleiki fyri at verkætlanin eydnast og 50% tjansur fyri at hon miseydnast. Tí er tað mett at vera mest ráðiligt, fyrst at fíggja forkanningina og tá hendan er gjørd, at taka endaliga støðu til um farið verður víðari við restini av verkætlanini.  Mett verður, at tá forkanningin er gjørd, er váðin minkaður niður í 25%.
Uttanríkisdeilidin vil fegin gera kanningarbeiði til fulnar, áðrenn endalig støða verður tikin til, um vit fara undir at stuðla hesi verkætlan. Tað merkir m.a. at danski og íslendski menningarstovnarnir fáa høvi at geva síni tilmæli og at verkætlanin hevur fingið eina politiska viðgerð, td. á landsstýrisfundi. Etir tær viðgerðirnar, verður endalig støða tikin til hvørt Landsstýrið fer undir at stuðla verkætlanini.
Sostatt metir uttanríkisdeildin tað vera ov váðakent at játta umsóknini longu nú og flyta tað ið er eftir av kontoini í ár til hesa verkætlan. Mett verður at tað er rættast, bæði tí tað er fyrsta veruliga menningarverkætlan Landsstýrið luttekur í og tí ein rættiliga stórur váði er tengdur at henni, at hon fær eina so breiða og gjølla viðgerð sum gjørligt, so haldgott grundarlag fæst fyri at taka endaligu avgerðina. 

Tí verður mælt til, at Løgmaður søkir um at fáa avlopið av játtanini í ár flutt yvirum til næsta ár.

